
LA SIDRE NA EMIGRACIÓN ASTURIANA

Entamu
La emigración asturiana llevó muncho más que persones d’un llau a otru del

Atlánticu. Con elles viaxaron la llingua, los recuerdos, les formes de xuntase y
una cultura sidrera que siguió siendo un vínculu col país d’orixe. La sidre
acompañó alcuentros familiares, celebraciones y actividaes de les comunidaes
asturianes, y atopó nuevos espacios nos países d’acoyida.

Esti llibru propón un percorríu gráficu per esa historia compartida. Les
semeyes amuesen meses, fiestes, comercios y espacios de sociabilidá nos que
la sidre forma parte de la vida de la emigración. Los cartelos y les etiquetes
completen la mirada y dexen ver cómo les imáxenes d’Asturies acompañaron
tamién la circulación de les botelles.

El percorríu recueye amás la rellación ente la demanda de les comunidaes
emigrantes, la esportación y el desenvolvimientu de la industria sidrera
asturiana. Al traviés d’estos testimonios, el comerciu y la vida cotidiana
apaecen venceyaos a una mesma historia de llazos, intercambios y
pertenencia.

Mirar estes imáxenes ye averase a les persones que caltuvieron viva esa
rellación cola tierra y tresmitieron les sos costumbres a otres xeneraciones.
Esta memoria gráfica convida a reconocer na sidre una parte de la nuesa
cultura compartida y a valorar los documentos que nos ayuden a conocer,
conservar y contar la historia de la emigración asturiana.

